
Shaktistava by Brahma ViShNu and Shiva

ಬ್ರಹ್ಮವಿಷ್ಣುಶಿವಾಕೃತಾ ಶಕ್ತಿಸ್ತವಃ

ಬ್ರಹ್ಮವಿಷ್ಣುಶಿವಾಊಚುಃ
ದೇವಿ ಪ್ರಸೀದ ಪರಮೇಽಖಿಲ-ಮೂಲ-ರೂಪೇ
ಚಿದ್ರೂಪಿಣೀ ಪರಮಸೂಕ್ಷ್ಷತರಾ ಸದಾಸಿ .

ನ ಶ್ರೂಯಸೇ ನ ಚ ದೃಶಾಪಿ ಚ ಲಭ್ಯಸೇ ತ್ವಂ
ನ ಧ್ಯಾಯಸೇ ಚ ಪರಮಾಣುಹೃದಾ ನಮಸ್ತೇ .. 1..

ನಿದ್ರಾಂಗತಸ್ಯ ಪುರುಷಸ್ಯ ತನೂರುಹೇಷು
ಗಚ್ಛತ್ಪಿಪೀಲಿ-ಗತಿ-ವೋಧ ಇತೀಹಯಶ್ಚಾ .
ಸೈವ ತ್ವಮಾತ್ಮನಿ ಸುಯೋಗ-ವಿವಿಕ್ತ-ಚಿತ್ತೇ
ಸೂಕ್ಷ್ಮಾತಿ-ಸೂಕ್ಷ್ಮ-ಮತಿರೇವ ನಮೋಽಸ್ತು ತೇ ವೈ .. 2..
ಏತಾದೃಶಂ ಪರಮಸೂಕ್ಷ್ಮತರಂ ಮಹೇಶಿ
ಜ್ಞಾನಂ ನ ಸಂಭವತಿ ದೇವಮನುಷ್ಯಕೇಷು .
ಯಸ್ತು ಪ್ರಶಕ್ಯತಿತರಾಮಚಲಾವಬೋಧಃ
ಸೈವಾಸಿ ಮುಕ್ತಿರಪರಾ ಪ್ರಣನಾಮಿ ತುಭ್ಯಂ .. 3..

ಕಿಂ ಸಂಭವೇತ್ಪರಮಸೂಕ್ಷ್ಮಕಲಾತ್ಮಿಕಾಯಾಃ
ಸ್ತೋತ್ರಪ್ರಣಾಮಮನನಾನಿ ತವಾತಿಸೂಕಷ್ಮೇ .

ತತ್ರಾಪಿ ದೇವಿ ಭವತೀಂ ಪ್ರತಿಲಬ್ಧುಕಾಮಾಃ
ಸ್ಯಾಮೋ ವಯಂ ಕೃಪಯ ದೇವಿ ಪರಿಪ್ರಸೀದ .. 4..

ತ್ವಂ ಸ್ವೇಚ್ಛಯಾ ಸೃಜಸಿ ಪಾಸಿ ಗುಣತ್ರಯಾರ್ಹಾ-
ನ್ಶೇಷೇ ಚ ಸಂಹರಸಿ ನೋಽಪಿ ಜಗತ್ ಕಿಮನ್ಯತ್ .

ಸ್ಥೂಲಾಸಿ ಸೂಕ್ಷ್ಷಪರಮಾಸಿ ಮಹಾತ್ಮಿಕಾಸಿ
ತ್ವಂ ನಿಷ್ಕಲಾನವಗಮಾಸಿ ನಿಷೇಧಶೇಷಾ .. 5..

ಸಾನುಗ್ರಹಾತ್ಧೃತತನೂರಪಿ ನಿರ್ವಿಕಾರಾ
ಶ್ರೂಭಂಗಮಾತ್ರಕಲಿತಾಂಡಚಯಾಸಿ ದೇವಿ .

ತೇನ ಪ್ರಣಾಮಮನನಸ್ತವನಾದಿಕಾನಿ
ಕಾರ್ಯಾಣಿ ಕುರ್ಮ ಇಹ ದೇವಿ ವರೇ ಪ್ರಸೀದ .. 6..

ನಿರ್ಹೇತುಭಕ್ತಿಸುಲಭೇ ಭವದುರ್ಲಭಾ ತ್ವಂ

ನಿರ್ಹೇತುಭಕ್ತಿರಪಿ ದುರ್ಘಟಿತಾ ಜನೇಷು .
ತಸ್ಮಾಚ್ಛರೀರ್ಯಪಿ ಶರೀರ-ವಿಬಂಧ-ಹೀನೋ
ಯಸ್ತ್ವಾಂ ಸ್ಮರೇತ್ಸ ಭವತೀಂ ಸಮವೈತಿ ಲೋಕೇ .. 7..

ತ್ವಂ ಬ್ರಹ್ಮವಿಷ್ಣುಶಿವದೇಹಕರೀ ಚ ವಿಷ್ಣು-
ರಾಕಾಶ-ಕಾಲವದ-ತೀಂದ್ರಿಯಕಾಸಿ ಮಾತಃ .
ಬಹಾಂಡಕೋಟಿಕಸಮುದ್ಧರಲೋಮಕೂಪಾ ಕಿಂ
ಕ್ಷುದ್ರಚೇತಸಿ ಜನೈಃ ಪರಿಚಿಂತನೀಯಾ .. 8..

ದಾಕ್ಷಾಯಣೀಮಪಿ ಸತೀಂ ಸುರುಚಿಂ ರವೀಂದು-
ಸಾಹಸ್ರಕೋಟಿರುಚಿಕಾಂ ಪರಿತಃ ಸ್ಮರಾಮಃ .
ಶ್ಯಾಮಾಸಿ ಚಂದ್ರಧವಲಾಸಿ ಚ ಹೇಮಗೌರೀ
ರಕ್ತಾಸಿ ಚಿತ್ತಮನುರೂಪತನುಂ ಸ್ಮರಾಮಃ .. 9..
ತ್ವಂ ವೈ ಸಮಸ್ತಸಕಲಾತ್ಮಸು ವರ್ತಮಾನಾ
ಯದ್ಯನ್ನಿಯೋಜಯಸಿ ದೇವಿ ತದೇವ ಸರ್ವೇ .

ಕುರ್ವಂತಿ ಚಾಥ ಖಲು ಯೇ ಮಮ ತೇಽಹಮೇತ-
ತ್ಸಮ್ಯಕ್ಕರೋಮ್ಯುತ ಕಿಲೇತಿ ಶಿವಾಸಿ ಮಾಯಾ .. 10..

ಕಾಲೀ ನವೀನಘನರೂಪಪರಾರ್ದ್ಧಚಂದ್ರ-
ವಿಭ್ರಾಜಮಾನಶುಭಮೌಲಿತಲಾಮಲಾ ಚ .

ದುರ್ಗಾ ಲಸಚ್ಚರಣಪದ್ಮತಲಾ ಭವಾನೀ
ಮಾತಾಂಬಿಕಾ ಚ ಸದಯಾ ಸತತಂ ಪ್ರಸೀದ .. 11..

..ಇತಿ ಬೃಹದ್ಧರ್ಮಪುರಾಣೇ ಬ್ರಹ್ಮವಿಷ್ಣುಶಿವಾಕೃತಾ ಶಕ್ತಿಸ್ತವಃ ಸಂಪೂರ್ಣಃ ..
..ಬೃಹದ್ಧರ್ಮಪುರಾಣಂ . ಮಧ್ಯಖಂಡಃ .ಅಧ್ಯಾಯಃ 41. 19-29 ..

